
INSON VA JAMIYAT OʻRTASIDAGI MUVOZANAT: IJTIMOIY-FALSAFIY 

Annotatsiya. Mazkur maqolada inson va jamiyat oʻrtasidagi oʻzaro munosabatlar ijtimoiy-falsafiy nuqtai nazardan 
tahlil qilinadi. Insonning shaxs sifatida shakllanishi, uning jamiyatdagi oʻrni, jamiyat taraqqiyotidagi axloqiy, 
madaniy, maʼnaviy omillar bilan bogʻliq jihatlar yoritiladi. Shuningdek, individuallik va jamoaviylik, erkinlik va 
masʼuliyat, shaxsiy manfaat va ijtimoiy ehtiyojlar oʻrtasidagi muvozanat masalalari falsafiy asosda koʻrib chiqiladi. 
Maqolada zamonaviy jamiyatdagi insonparvarlik, fuqarolik ongi va ijtimoiy barqarorlikni taʼminlash yoʻllari 
haqida fikr yuritiladi. 

Kalit soʻzlar: Inson, jamiyat, muvozanat, individ va jamoa, ijtimoiy ong, axloq, erkinlik, masʼuliyat, falsafa, 
fuqarolik jamiyati, maʼnaviyat, ijtimoiy barqarorlik. 

 

THE BALANCE BETWEEN INDIVIDUAL AND SOCIETY: A SOCIO-
PHILOSOPHICAL ANALYSIS 

Norliyev Rustam Ibragimovich 
Head of the Department of Philosophy 
and Fundamentals of Spirituality, 
Termiz State Pedagogical Institute, 
PhD in Philosophy, Associate Professor 

Abstract. This article analyzes the interactions between the individual and society from a socio-philosophical 
perspective. It explores the formation of the individual as a person, their role in society, and aspects related to 
moral, cultural, and spiritual factors influencing societal development. The philosophical dimensions of the 
balance between individuality and collectivism, freedom and responsibility, as well as personal interests and social 
needs, are also examined. Furthermore, the article discusses approaches to promoting humanism, civic 
consciousness, and social stability in modern society. 

Keywords: Human, society, balance, individual and community, social consciousness, morality, freedom, 
responsibility, philosophy, civil society, spirituality, social stability. 

Kirish. Shaxs oʻzi yolgʻiz holda mavjud boʻla olmaydi, u boshqa odamlarga muhtojdir, 

ijtimoiy hayot oʻzaro bogʻliqlik asosida roʻyobga chiqadi. Kishi yolgʻiz oʻzi butun jamiyatning 

oʻrnini bosa olmaydi. 

Spinoza “Teologik-siyosiy tadqiqot” asarida shunday deydi: “Agar har bir inson hayotini 

davom ettira olish uchun yer haydash, ekish, oʻrim-terim qilish, uni maydalash, pishirish, 

toʻqish, tikish va yana koʻplab ishlarni yolgʻiz oʻzi bajarishi kerak boʻlganida, bunday ishlar 

uchun kerakli kuch va vaqtga hech qachon ega boʻlmas edi” [7]. Demak, ijtimoiy hayot kollektiv 

harakat bilan amalga oshadi. 

Shaxslarning oʻzaro bogʻliqligi asosida shakllangan ijtimoiy hayot mavjud. Karl Marks bu 

oʻzaro aloqaning faqat insonga xosligini, boshqa hech bir mavjudotda bu holat uchramasligini 

mailto:norliyevr@mail.ru

taʼkidlaydi. Hayvonlar, masalan, fillar yo kapalaklar boshqa hayvonlar uchun ishlab 

chiqarmaydi, deydi u. Bir arilar uyasida arilar faqat bitta mahsulot uchun birga harakat qiladi. 

Agar uyaning oʻrniga jamiyatni, arilarning oʻrniga esa odamlarni qoʻysak, “jamiyat uyasi”da har 

bir shaxs turli-tuman narsalarni ishlab chiqaradi.  

Adabiyotlar tahlili va metodlar. Dyurkgeym “shaxs oʻzi mustaqil emas”, deydi, shu 

sababli inson oʻziga kerakli boʻlgan hamma narsani jamiyatdan oladi. Ammo bu munosabat 

biryoqlama emas: shaxs jamiyatdan oladi va oʻzi ham jamiyat uchun mehnat qiladi [4]. 

Adam Smit “Millatlar boyligi” asarida mehnatning kollektiv xarakteri haqida quyidagilarni 

aytadi: “Rivojlanayotgan sivilizatsiyaga ega mamlakatda eng oddiy hunarmand yoki ishchining 

narsalariga bir nazar tashlang. Bu narsalarni unga yetkazishda, hatto kichik ulush bilan boʻlsa-

da, ishtirok etgan kishilar soni har qanday taxminni ortda qoldiradi. Masalan, eng oddiy yengil 

yung kurtkani olaylik – bu kiyim bir qancha ishchining birgalikdagi mehnati mahsulidir” [6]. 

Biz ijtimoiy hayotning tor maʼnodagi “mehnat taqsimoti” asosida mavjud boʻlishini 

taʼkidlab oʻtdik. Siyosiy iqtisod klassik nazariyotchilari mehnat taqsimotini “samaradorlik” 

nuqtai nazaridan koʻrib chiqqanlar. A. Smit bozor kengligi, mehnat taqsimoti va samaradorlik 

oʻrtasida aloqa mavjudligini koʻrsatgan: insonlar oʻz foydasini koʻzlab harakat qilgan sari bu 

holat jamiyat uchun umumiy foyda keltiradi. Karl Marks esa “Kapital” asarida Adam Smit kabi 

fikr bildiradi. Alohida ishchi faqat oʻzi uchun emas, boshqalar uchun ham foydali mahsulot 

ishlab chiqargan taqdirda, uning mehnati ijtimoiy xususiyatga ega boʻladi. Alohida ishchi 

boshqalar ehtiyoji uchun foydali narsalar yaratgan taqdirda bu mahsulot tovar xususiyatini 

oladi. Karl Marks bu borada shunday deydi: “Mehnat taqsimoti tovar ishlab chiqarishning 

mavjudlik shartidir. Mahsulotning tovar sifatida namoyon boʻlishi jamiyatda nihoyatda 

rivojlangan mehnat taqsimoti mavjud boʻlishini talab qiladi” [5]. 

Muhokama. Mehnat taqsimoti ijtimoiy nuqtai nazardan oʻrganilishidan oldin iqtisodiy 

kontekstda tahlil qilingan: bozor, taqsimot va samaradorlik oʻrtasidagi aloqalar ustuvor 

boʻlgan. Aristoteldan Smitgacha, undan Karl Marksgacha boʻlgan davrda mehnat taqsimoti tor 

iqtisodiy doirada koʻrib chiqilgan. Fransuz sotsiologiya maktabining asoschisi Emil Dyurkgeym 

esa “Ijtimoiy mehnat taqsimoti” nomli asarida bu masalaga sotsiologik nuqtai nazardan 

yondashib, taqsimotning birdamlik yaratuvchi jihatiga urgʻu bergan. Dyurkgeymga koʻra, 

mehnat taqsimoti jamiyatning turli sohalarida tobora kuchayib, siyosiy, maʼmuriy, sud 

funksiyalari tobora ixtisoslashib boradi. Xuddi shuningdek, sanʼat va ilm sohalarida ham holat 

shunday. Falsafa yagona ilm boʻlgan davrlar ortda qoldi. Falsafa har biri oʻz mavzusi, usuli va 

yondashuviga ega boʻlgan tadqiqot sohalariga ajraldi” [4]. 

Shaxs boshqa shaxslar qatori ijtimoiy haqiqatga qoʻshilgan holda ijtimoiy mavjudotga 

aylanadi. Jan-Jak Russoga koʻra, insonni jamiyatdan ajratish natijasida u hayvondan unchalik 

farq qilmaydigan mavjudotga aylanishi mumkin [3]. Inson faqat jamiyat ichida va jamiyat orqali 

“insonlashadi”. Inson boʻlish yoki insonlashish faqat biologik-evolyutsion jarayon emas, balki 

ijtimoiy-evolyutsion jarayondir. 

Dyurkgeym sivilizatsiyani ijtimoiy mahsulot deb hisoblaydi, bu — ketma-ket avlodlar 

davomida bir-biri bilan bogʻliq insonlarning kollektiv harakati natijasidir. Jamiyat 

sivilizatsiyani yaratadi, uni saqlaydi va uni shaxsga yetkazadi. Dyurkgeym fikriga koʻra, 

sivilizatsiyalashgan paytdan boshlab undan voz kechish – oʻzimizdan voz kechishdir [4].  

Biroq Dyurkgeym odamlar oʻz ixtiyori bilan qaysi jamiyatda yashashni tanlash huquqiga 

ega boʻlishi mumkinligini inkor etmaydi, faqat bu qanday amalga oshirilishi haqida aniq fikr 

bildirmaydi. Dyurkgeym shaxs va jamiyat oʻrtasida ontologik farqni taʼkidlaydi. Jamiyat barcha 

individual kuchlarning birlashmasi natijasidir va shaxsdan ustundir. Shu bilan birga, jamiyat 

“ichimizda” ham mavjuddir.  

Natijalar. Jamiyatga oid tahlil shaxsdan boshlanmaydi. Garchi jamiyat individual kuchlar 

yigʻindisidan hosil boʻlsa-da, u har bir shaxsdan mustaqil va unga tashqi, uni cheklovchi va 

majburlovchi kuchga ega haqiqatdir.  

Dyurkgeym oʻz davrida, oʻsha paytgacha boʻlgan faylasuflarni insoniyat holatini 

tushuntirish borasida ikki guruhga boʻlgan holda tahlil qiladi. Sotsiologiya ilmiy fan sifatida 

shakllanmasdan avval faylasuflar insonni tabiatning eng yuqori pogʻonasiga qoʻyishgan va 

individual ongdan ustun tushuncha boʻlishi mumkinligini inkor etishgan. Ammo shaxsdan 

ustun boʻlgan jamiyat tushunchasi idrok qilingach va jamiyat ham individual kuchlardan iborat 

boʻlib, oʻziga xos mustaqil hayoti bor boʻlgan butun bir tizim ekanligi anglangach, insoniyat 

holatini tushunishda yangi nuqtai nazar paydo boʻldi: shaxs faqat butun jamiyat tizimi doirasida 

tushuntirilishi mumkin. 

Spinoza “Etika” asarida shunday deydi: “Insonning qudrati nihoyatda cheklangandir va 

tashqi sabablar bilan cheksiz darajada ortib boradi, shuning uchun bizda tashqi narsalarni toʻliq 

oʻz ehtiyojimizga moslashtiradigan mutlaq kuch yoʻq” [7]. 

Shaxs jamiyat tizimi ichida mutlaq qudratga ega boʻlishdan yiroqdir. Shaxsning 

jamiyatdagi cheklangan kuchiga oid bu urgʻu nihoyatda muhim. Bugungi kunda keng tarqalgan 

“inson tabiatni yoʻq qilmoqda” degan daʼvoga qarshi faqat shaxs yoki inson markazli tanqid 

oʻrniga, shaxs va u ishtirok etayotgan ijtimoiy tizimga asoslangan tanqidiy yondashuv ilgari 

surilsa, bu ancha asosli boʻladi. 

Xulosa. Inson va jamiyat oʻrtasidagi munosabat oʻzaro bogʻliqlik, taʼsir va ehtiyojlar 

tizimidir. Inson oʻzining tabiiy ehtiyojlarini qondirishda, ijtimoiy maqomini topishda va 

maʼnaviy kamolot sari intilishda jamiyatga tayansa, jamiyat esa oʻzining mavjudligi va barqaror 

taraqqiyotini inson faoliyatisiz tasavvur eta olmaydi. Falsafa, sotsiologiya va siyosat va 

iqtisodiyot kabi sohalarda bu aloqadorlikning murakkabligi turlicha yoritilgan. 

Dyurkgeym, Karl Marks, Spinoza va boshqa mutafakkirlar tomonidan ilgari surilgan 

gʻoyalar shuni koʻrsatadiki, insonning jamiyatdan na amaliy, na maʼnaviy, na madaniy jihatdan 

alohida mavjud boʻla olmaydi. Jamiyatdagi mehnat taqsimoti, ijtimoiy institutlar, madaniyat va 

axloqiy qadriyatlar insonga nafaqat yashash, balki “inson boʻlish” imkonini ham beradi. Shu 

boisdan inson va jamiyat oʻrtasidagi muvozanatni saqlash nafaqat sotsial barqarorlikning, balki 

maʼnaviy uygʻunlikning ham kafolatidir.  

Bugungi globallashuv va individualizm kuchaygan davrda bu muvozanatni yangicha 

falsafiy yondashuvlar orqali qayta koʻrib chiqish, insonni faqat individual emas, balki ijtimoiy 

mavjudot sifatida anglash zarur. Inson va jamiyat oʻrtasidagi uygʻunlik – sivilizatsiyaning ildizi, 

barqaror kelajakning asosi sifatida qadrlanishi lozim. 

